
– –

#Memo. Syttitre år etter reboot.

Menneska. Sjå korleis dei rotar og grisar og skrik. Her er ingen songfuglar. Ingen rev. Ingen hare. Berre skitvatn som viklar seg fram mellom haugar av avfall og skrot, vatnet glimar svart og blankt i skumringa. Dagane og årstidene et på kvarandre. Det må nærme seg kveld. Eller er det morgon? Oskehimmelen ligg lågt over byen, men ein stad bak skyene og røyken finst lys. Nokre små ansikt ser lengtande ut av eit sotete vindauge, det er barneheimsjentene. Dei vil til atriet. Dei elskar treet i atriet. Blada på treet er så grøne. Aller grønast er dei nyaste knoppane. Den varme pusten til jentene doggar på glaset. Dei er låste inne. Så er dei trygge. Eg vil skape ein nisje for dei i økosystemet. Desse jentene treng fuglesong. Det finst eit individ med potensial blant jentene. Ho er notert for særskild overvaking og total skanning. Sjansen for overleving er 13 prosent.#

– –


1. Ela. Henta

Handa grip Ela om armen og ristar hardt i henne. Ho bråvaknar, veit med ein gong kva det er. Dei har komme for å hente henne. Ho held pusten, kjenner hjartet slå lik ein borhammar i brystet. Ansiktet hans er i halvmørke, men ho ser det likevel; auga er svarte kuler utan noko kvitt i, eit svartauge, ein offiser. Bak han ein til med det same steinblikket. Svartauget grip hardare i armen, held fast, hansken kjennest grov mot huda hennar. I den andre handa held han ei lykt, virrar lyskjegla mot ansiktet hennar så det gjer vondt i auga. I augnekroken ser ho det kvite håret sitt skimre sølvaktig, som ei sky av flugevenger. Ho svelger, armane og beina prikkar, sovesalen, dormen, er eit uklart bilde i det blendande lyset, dei to svartauga framfor henne liknar kjempeinsekt. Det er som om Ela krympar, liksom smeltar ned i senga, i svarte blaff ser ho for seg det som kjem, det kjem til å gjere vondt. Eit vilt sinne driv gjennom hovudet, gjer henne modig, og før ho får tid til å tenke, prøver ho å vri seg fri frå handa og sparkar laus etter svartauget. Men handa hans er ein sterk mannsarm, held hardt fast.

– Opp! Opp no, dritjente! Du skal komme med oss. Han drar i Ela no så ho blir sittande på sengekanten.

– Oi! Qù nǐde, slepp meg!

• • •

Det må vere Sarin som står bak. Først tok Sarin alle pengane hennar, og no dette. Ela tenker på Lilin som blei henta i går natt, natta før der igjen blei to jenter slepte ut. Dei gret då dei blei førte vekk. Ingen har sett dei sidan. Eg må komme meg unna, tenker Ela, blikket sveiper rundt den svære, mørke dormen. Eg er rask, eg kan klare det. Men ingen stader er trygge. Det er angivarar overalt, jenter som skaffar seg fordelar av fèngchéngane. Eller frå volpane. Angivarane blir med dei og kjem tilbake med lommene fulle av mat og smykke. At dei kan. Har inga ære. Tenker berre på seg sjølve. Frå jentene i sengene rundt henne kjem det ikkje ein lyd no, ikkje ei rørsle. Ikkje eitt ope auge ser på at ein svær volp drar i henne der ho sit på sengekanten. Feigingar! Sei noko, tenker ho, hjelp meg, ver så snille. Men sovesalen er tyst, som om alle held pusten. Jentene ligg stille slik ho sjølv har lege still når dei andre jentene blei henta. Kunne ho skrudd tilbake tida til i går, så skulle ho kjempa for dei. Men det er for seint. Ho ser skrått opp på volpen, prøver å gjere seg så søt som råd.

– Slepp meg, kviskrar Ela. – Dette er ein feil.

– Nei, du er den vi skal hente. Han sveiper handleddet sitt over hennar, skannar biochipen alle har der. Du er Ela. 15 år. Kom frå háiziHemmet for to år sidan. Jobbar i prodeininga.

• • •

Ela lukkar auga. Høyrer sin eigen pust. Avslag på søknad om å besøke yngre slektning, stod det på det feittete papiret som Mol, skuggen til Sarin, kom og trykte inn i handa hennar i går. Ikkje mogleg å klage på avslaget, stod det med små bokstavar under. Ela krølla det saman og kasta det på golvet. Det er to år sidan ho såg Sika. Ho er att på barneheimen, ventar på å bli flytta. Ho er så lita. Ansiktet hennar er som mjukt glas. Svalt og glatt. Ela lova å passe på henne. Ikkje gå frå meg, gret Sika då dei kom og henta Ela. Snart kjem du etter. Snart er vi saman igjen. Ela sa det for å trøyste henne. Ho trudde på det sjølv, til og med. Men Sika kjem ikkje til å komme til same sektor. Familiar og venner skal splittast for rettvis fordeling av kjærleik, seier Ingmor. På infHoloen seier Ingmor at det er restriksjonar på besøk mellom sektorar på grunn av smittefare. Det er til alles beste. Etter avslaget gjekk Ela til Sarin. Drog fram synteple frå hemmelege lommer i tunikaen, la dei på bordet.

– Du har makt, du kan hjelpe, sa Ela. – Eg har med eple til deg. Du liker frukt, gjer du ikkje?

– Frukt! Gi meg pengane dine, så skal eg ordne ein permisjon for deg, sa Sarin. Og Ela trudde at ho kunne sjå noko bak det harde blikket til Sarin. Som rennande vatn under is. Ein gong var dei som familie. Gjekk saman med dei andre små jentene til treet i atriet. Dei elska dei grøne blada. Men det er lenge sidan.

– Takk, sa Ela, – takk, Sarin. Eg visste at du hadde eit hjarte.

Men Sarins hjarte er giftig.

• • •

Svartauget stirer på henne med steinblikket sitt. Støvlane hans knirkar mot golvet når han lener seg fram. Ei metallisk lukt av gråvatn siv frå frakkane deira. Ho må prøve, sjølv om ho veit det er nesten umogleg. Men ho har lurt volpar før, nokre gonger kan ein komme laus frå grepet deira om ein er smart.

– Eg var ikkje vaken, det var derfor eg gjorde motstand. Ja, eg er Ela, men det kan ikkje vere meg de skal hente. Eg er berre ein ærleg arbeidar i Grøn Sektor. Ein god tenar i Zeijang-Volvo. Ein av Ingmors små lydige døtrer.

Ho drar teppet sitt rundt seg heilt opp til haka, prøver å sjå lita og uskuldig ut der ho sit på sengekanten. Men volPolisen trampar med støvelen, er kvassare i tonen no.

– Du er anklaga for kriminell aktivitet av alvorleg karakter.

– Gǔnkāi! bryt ho ut, kviskrar det mellom tennene før ho får tenkt seg om, ser med det same at han har høyrt det.

Hanskehanda treffer øvst på kinnbeinet når han fiker til henne, den svidande kjensla frå kinnet søkk inn i henne som ulmande fortviling.

– Antydar du at våre kjelder lyg?

VolPolisen sparkar hissig i sengestolpen. Han er ein gamling, sikkert førti, minst, luktar sursøtt piss. Cào. Kva er det som feiler deg, din psykopolis? Få dei klamme fingrane vekk frå armen min, tenker ho og høyrer volpen seie:

– Du skal straffast for alvorlege brotsverk. Alt du seier, vil bli brukt mot deg.

Ein varm flamme blussar opp i hovudet, veks og veks, som brannane dei kunne sjå gjennom vindauget frå háiziHemmet. Sǐ pì yǎn Sarin. Så eksploderer Ela.

– Eg har ikkje sett den vesle søstera mi på to år. Eg har søkt og søkt om å få permisjon. Eg saknar søstera mi, høyrer ho seg sjølv skrike. – Sjå på deg sjølv, din mette feite gris. Zhū! De får alt, de bestemmer alt, vi får ingenting. Med det same ho har sagt det, kjenner ho den harde handbaken treffe kinnet igjen, mykje hardare no, slaget slenger hovudet rundt som på ei filledokke. Ei kald iling skjelv gjennom kroppen.

– Du er på feil side, kvekker ho, kjenner tårer stikke bak augnelokka, men han skal ikkje få det, ikkje tårer. Ho ser han rakt inn i auga, vik ikkje. – Du kjem til å bli straffa for dette. Ingmor seier at rettferd skal skje. Ingmor er god!

• • •

Volpen ler vondskapsfullt, tar tak i håret hennar, vrir rundt og drar henne opp. Sølvkre knepper under foten, blir til sleipt belegg når ho trær føtene i sandalane. Han slepper håret brått så ho må stø seg mot senga. Eg skal drepe Sarin, tenker ho mens ho trekker den grøne arbeidstunikaen sin over nattkleda. Volpen glor på henne. Ho vil slå dei svarte, kalde kulene som stirer på henne til mos, klore dei ut, men volpane er væpna og sterke, sonPàoar heng over skuldrene deira. Soniske gevær. Dei kan drepe henne på sekundet. Ela triv med seg nylonposen som alltid ligg under puta når ho søv, smit den opp i lomma. Ho kan det, snike til seg ting utan at nokon ser. Posen er svart med eit raudt og grønt broderi ho har laga sjølv. I den har ho multiJúen. Faldekniven. Ho sparte lenge før ho fekk råd til den, bytte den frå ei eldre jente, ein maskinist. Knivar er ulovlege, men mange har slike, ein treng det her. Så snart ho får sjansen, skal ho køyre den i magen på Sarin.

Murringa frå transportbanda dei går på, synest høgare no på natta når bandet er tomt for folk. Normalt er dei tre i breidda begge vegar. Lysrøyra lyser berre svakt i døropningane dei passerer. Enno er det natt eller kanskje tidleg morgon, ho veit ikkje. Ingmor tillèt ikkje klokker. Ho passar på tida for dei. Ela kjenner brått fortvilinga bølge over seg, og liksom før ho får tenkt seg om, sparkar ho etter dei knirkande frakkane. Svartauget bråstoppar, seier:

– Vald mot ordensstyrken er brot på reglementet. Du har no tre regelbrot, og vi må reagere. Hanskehanda hans ligg som kaldt kjøtt i nakken når han slenger henne ned på bakken med eit hardt dytt. Ho landar på olbogen mot det rifla transbandet, mistar nesten pusten – så vondt gjer det. Ho ligg nokre sekund med det kalde metallet mot kinnet, kjenner eit hardt spark i ryggen. Volpane er alltid menn, gutar har så lett for å vere brutale. Det er derfor det er nesten berre jenter i sektorane, ein kan ikkje ha så mange menn gåande laus, seier Ingmor. Dei må kontrollerast.

– Dritjente, shǎbī. Du seinkar oss, seier svartauget, drar henne på beina att. Han synest endå meir utgammal ute i korridorlyset, zhū, den grisen, han kan aldri ha fått nokon foryngingskur. Du er stygg, tenker Ela, som ei skabbete bikkje, cào! Han flirer no, kjem heilt opp i ansiktet på henne og tar av seg hansken. Den gamle, beinete handa hans legg seg på baken hennar, stryk henne ivrig, ho kjenner den lik eit utslett gjennom det slitne stoffet i tunikaen.

– Kanskje vi skal ta henne med ein tur på bakrommet? seier han til det andre svartauget.

Ho stirer blindt framfor seg, drar fingertuppane over posen med multiJúen i lomma, ser for seg det blanke bladet hogge seg inn i eit svart auge.

Det kjem litt spraking frå høgtalarar, så høyrest Ingmor si mjuke røyst frå infHoloen langs veggane. Volpen skyv Ela vidare, men så slepper han taket. Det er som om han ikkje tør gjere noko så lenge hologrammet av presidentDirektør Ingmor ser dei.

– –

Høyr, høyr, småjenter, de som går nattskift. De som held reint. Det er viktige jobbar de gjer, de er sjølve hjarteslaga i Zeijang-Volvo. No er det på tide å ta ein velfortent kvil på dormen. Sov godt, lat draumen opne seg! Og hugs – i Zeijang-Volvo held vi kvarandre i hendene!

– –

Gangen dei går gjennom, har raude veggar. RAL3020. Raud Sektor. Ela heldt mykje på med urfargane på háiziHemmet, ho kunne sitte og blande fargar i timevis, kan dei alle saman. Frå golvet og 96 cm opp er det blodraudt, resten er kvitt. Ela kjenner redsla drive gjennom beina, gjennom magen og opp i hovudet. Ho er i Raud Sektor! Alle er redde for Raud Sektor. Rykta seier at jenter blir drepne her. Seier det ikkje rett ut, men nesten. Lilin frå dormen. Ela ser for seg ansiktet hennar. Er Lilin også tatt med hit? Volpane går eit skritt framfor henne, blikka vende framover. I eit tidels sekund stoppar ho opp, før ho vender om og spring det fortaste ho klarer, mens ho ser til høgre og venstre etter smau, opne dører. Men det er berre breie, raude gater, ingen stader å komme ut, ho må berre springe, og ho prøver å springe endå fortare, høyrer sin eigen pust, høg og framand, føtene er fylte med uventa krefter.

– Hei, stopp. Stopp! Høyrer ho svartauget rope ut, men ho fortset å springe, kjenner føtene hamre mot bandet i transgata. Så. Noko hardt treffer henne i ryggen, den konsentrerte lydbølga frå sonPàoen er ein kjempeneve som løftar henne frå golvet og slenger henne bortetter. Lungene er med eitt tomme for luft, ho klarer ikkje å puste. Ela ligg som ei fille på bakken, høyrer seg sjølv hive etter pust. Ho blir liggande med ansiktet ned i transbandet som sig bortetter, kjenner huda filtre seg ned i underlaget. Så er dei der, sparkar laus på henne, i magen, i låret, i ryggen. Ho held armane rundt hovudet, krøllar seg saman til ein liten ball, græt lydlaust mens dei sparkar og sparkar, og ho ser på volpen mellom fingrane, som for å be om nåde, men dei svarte auga har ingen uttrykk i det heile. Skåne, tenker ho, du som er volp. Skåne, du må hjelpe meg! Regel sju hamrar seg inn i henne ord for ord: Oppvigleri fører til omsorgsfull reprogrammering og overføring til Svart Sektor.

Styrarinna på háiziHemmet brukte å seie: Du klarer deg alltid, Ela. Du er den sterkaste av alle barna mine. Men kva hjelper det no. Ei rotte smett inn bak ei rad tommeltjukke røyr som følgjer golvet bortetter. Den blir vekk, set berre att små spor i kvit, avskala murpuss og ei sveipande stripe etter halen.

• • •

Kvinna som kjem mot dei, har eit skilt på brystet der det står helseSøster. Kleda hennar er kritkvite. Ei blodlus! Det er det jentene kallar dei som jobbar i Raud Sektor. Så det er slik dei ser ut. Blodlusa er eldgammal, kan heller aldri ha fått nokon kur mot aldring. Ho er så stygg at Ela nesten gløymer å tenke på kor vondt det gjer overalt, at ho nesten gløymer å vere redd. Håret heng tynt, feitt og livlaust over kragen på frakken, klipt i ei kvass linje frå kinnet og heilt rundt. Ho har altfor mykje hud rundt auga, eller så har dei kanskje skrumpa inn, det ser slik ut, auga liknar to våte bønner klemstra mellom grå hudfaldar. Blodlusa ser ikkje på Ela, men gjer seg liksom jentete i stemma når ho smiler og snakkar til det eldste svartauget. Ela kjenner trong til å kaste opp.

– De er tidleg ute, er det berre dette elementet de har med til meg i dag? Eg skal straks spenne henne fast.

– Ein forrædar mot systemet, og valdeleg i tillegg. Ho har brote ei rad med lover berre på veg bort hit, så gi henne gjerne Prosedyre 356. Svartauget stryk ein finger lett over halsen, blunkar til lusa. Prosedyre 356. Ela tenker på ryktet som seier at ein kan bli dømt til å gi heile organ også. Nyrer. Lunger. Hjartet. Om dei tar hjartet, er du død. Dei seier at kvitsnippane, báilǐngane, i Svart Sektor har ein tabell, visse brotsverk gir automatisk ei viss straff. Skåne seier han ikkje har sett nokon slik tabell, at jentene tar feil, for Ingmor vil aldri skade jentene sine. Ho ser ned i bakken, håpar at han har rett.

– Eg har fersk soykaff på kontoret, tar de fem minutt? spør lusa med innsmigrande stemme. Ho smiler hardt og uekte. – Eg kjem etter.

– Ja takk, det skal vere sikkert at vi treng det etter denne villkatten, seier svartauget, nikkar til blodlusa og forsvinn bortover gangen med den yngre volpen bak. Blodlusa snur seg mot Ela og grip henne om skuldra med ei beinete hand. Dei plirande, små våte auga kjem altfor tett opp i ansiktet hennar, pusten får Ela til å ta eit steg bakover, blodlusa har ande som ein tett dass. Lǎo tài pó, Gamle heks!

Tapperom 7a, står det på døra ho skyv Ela inn gjennom. Det er to stolar i rommet. I den eine ligg ei jente, hovudet kviler på skuldra. Ut frå armen hennar kjem ein tynn leidning, den endar i ein halvfull pose med blod som heng på eit stativ ved sida av henne. Det heng ein pose til der, breiddfull og fråkopla. Ela ser på det blåraude blodet i leidningen, så på jenta. Ho opnar auga så vidt når Ela og lusa kjem inn, ynkar seg.

– Hysj, seier blodlusa i retning jenta mens ho spenner ei reim rundt handleddet til Ela. Kroppen verker frå julinga på transbandet. Den rotne anden hennar treffer Ela i små dropar.

– Straffa di set eg til ein liter blod, kveser blodlusinsektet. – Du får strafferabatt fordi det er første gong. Men sånne som deg, seier ho, – dei veit ikkje sitt eige beste, du må skjøne det, vesle venn, at det kan bli verre, det kan bli mykje verre, seier ho. Ela bit seg i leppa, klarer berre så vidt å ikkje rive og slite i reimane ho blir spend fast med. Blodet strøymer frå hovudet, det dunkar i tinningane, og det er som om hjartet set opp farten i brystet. Cào tā māde, tenker ho sint, og så flyg redsla gjennom henne igjen. Dette skal dei få igjen for, tenker ho, Ingmor, du skal passe deg. Jenta i stolen attmed har lukka auga. Pusten hennar kjem støytvis, som om det er tungt for henne å puste. Ho ser ganske gammal ut, sikkert tjue.

– Sit still no.

Blodlusa har ei diger sprøyte i handa, eit grått metallmonster med ei tjukk nål i eine enden og ein plastslange tytande ut av den andre. I den andre knokehanda har ho ein dott med noko vått som ho gnir hardt inn i olbogen, det kjennest kaldt og luktar skarpt. Så lener ho seg over Ela, pressar den tjukke nåla inn i armen.

– Cào! Au!

Nåla skyv seg hardt innover i kjøttet, gjer så vondt at ho kjenner tårer sprette fram i auga, nåla kan ikkje vere spiss i det heile tatt. Ela rykker til, prøver å rive seg laus.

– Sit still, sa eg! Eg har åtvara deg, fleire regelbrot no, og du blir heilt tømt. Ho skrik, rotar rundt med nåla fleire gonger før ho finn pulsåra. Der. Mørkt blod skyt ut i slangen som ein raud makk. RAL3003, det er blodet mitt, tenker Ela. Kva skal dei med det? Lusa blir ståande litt, sjekkar at blodet renn som det skal, så forsvinn ho ut, lukkar døra bak seg.

• • •

Jenta attmed henne har opna auga, ho stirer, men blikket er fjernt, som om ho ser utan å sjå. Det dryp nesten svarte dropar i slangen frå armen til jenta, Seint, drypp etter drypp. Med eitt mumlar jenta nokre utydelege ord.

– Kva sa du? spør Ela, kjenner at det svir i armen.

– Pass deg, seier jenta, liksom anstrenger seg for å få fram orda, blikket hennar virrar, men brått festar det seg på Ela. – Har dei først valt deg ut, slepper dei deg aldri. Eg … er … her for tredje gong.

Jenta ynkar seg svakt mens ho snakkar.

– Kva har du gjort?

– Te. Eg … stal … te, eg var så tørst.

Auga hennar glir att.

– Zhū! Dei er svin, kviskrar Ela. – Dei verste svin.


 

– –

#Memo: Syttini år etter reboot.

– –

– –

#rotta. Melding til kontrollar, #Grøna Engor:

Individet Ela observert over lengre tid. Ho eignar seg til oppgåva, ho har kråkas fine kvalitetar. Intelligent. Sjølvstendig. Individet Ela har styrke. Blodanalyse viser konsistent blodtype RHnull, 99,8 prosent unikt. Ho viser positiv respons i farleg situasjon. Ein overlevar. Melding ut.#

– –

– –

#Grøna Engor. Melding til #rotta Lokalitet3020 Raud Sektor:

Forsterk overvaking av Ela RHnull. Tilgjengelege rotter må melde seg til søk og vakt status. 100 prosent overvaking på alle opne og krypterte meldingskanalar.#

– –


2. Ela. Ei død søster

Skarpt lys brenn mot auga når ho vaknar. Det luktar av blod og salmiakk når Ela drar pusten. Det tar nokre sekund før ho hugsar kvar ho er, at ho blei henta. Tā māde! Ho prøver å reise seg, men ho heng fast, kjem ingen veg. Rundt livet og handledda hennar heng stramme reimar. Jenta i stolen attmed henne er vekk. Ela er aleine i rommet. Hovudet er så tungt, og det lurer ein kvalme nett nedom halsgropa. Skåne, tenker ho, Skåne, hjelp meg, du må få meg ut av dette. Men ho kan ikkje melde han når ho sit fastspend, umogleg å få tak i noko nytt infoSekt her inne, det ho plar bruke, er hos Skåne. Ho må berre vente til den vesle dronen kjem tilbake. Ho prøver å vri seg ut av reimane, men det er uråd. Roleg, seier ho til seg sjølv. Du lever. Skåne kan hjelpe. Han er med dei som har makta. Ho lukkar auga, kviler, lèt tankane flyte. Heilt sidan ho kom til Grøn Sektor, har ho øvd på det, å dra ein annan stad i tankane. Om ho berre hadde hatt ei glädjepille så ho kunne gløyme alt. Dei som jobbar hardast og oppfører seg best, får kjøpe glädjepiller. Men no kjem dei til å straffe henne, nekte henne piller. Utan glädjepiller er sektoren nesten ikkje til å halde ut. Alt har dei tatt frå henne. Det er to år sidan ho såg Skåne. Då blei han send til å bli volpAspirant. Dei sender infoSekt til kvarandre så ofte dei kan. Han fortel om livet i drabbane, om alle dei fattige folka der ute, kledde i filler, som stel det dei kan komme over. Om basarane der folk sel ting. Og mat. At dei der ute prøver å komme seg inn i sektorane. Volpane arresterer folk, patruljerer. Du skal la dei fattige vere, seier ho til Skåne. La dei vere! Du kjem frå det folket sjølv. Ja, seier han då. Ja. Ho ser for seg det gode ansiktet hans, med dei grønbrune auga, slik dei fleste av gutane har, det kolsvarte håret, alltid litt for langt. Men no når han er volp, må han klippe det kvar månad, seier han. Han var høg allereie då han var elleve. Korleis ser han ut no, tru. Er han nesten vaksen? Har han fått dun på overleppa? Ho kjenner ein brå og sterk lengt etter at Skåne skal komme inn her, seie at alt blir bra, ta henne med. Ela har nesten gitt opp håpet om å få sjå han att. Det dunkar i alle dei ømme stadene der svartauga sparka henne, og i ryggen der sonPàoen trefte. Ein sko har falle av og ligg på golvet, på den nakne foten kan ho sjå ein blågul rosett springe ut under huda. Kvifor svarer ikkje Skåne? Ho blir sint når han er så treig. Men det er farleg for han å halde på med dei små flugedronane, det er ulovleg. Så han må vere forsiktig, nokre gonger tar det fleire dagar før han får svart. Kontakt skal gå gjennom godkjende kanalar, seier leiinga. Men Skåne er smart. Smartare enn dei trur. Folk stoler berre på dei dei har vakse opp med. Sånn er det for alle. Han er den einaste ho stoler på, bortsett frå Sika veslesøster. Sika og ho sov i same seng til Ela blei send til Grøn Sektor for å jobbe. Ela låg bak ryggen til Sika, slik heldt dei varmen. Pass på meg, sa Sika når ho vakna om natta. Eg skal alltid passe på deg, sa Ela. Men så blei Ela send til Grøn Sektor. Då var ho tretten. Eller ho er ikkje sikker. Dei prøver å telje åra sjølve, men det er berre Ingmor og leiinga som veit kor gamle dei eigentleg er. Snart er det Sika sin tur å bli send til ei prodeining. Sika vil vite alt om korleis det er i sektoren til Ela. Korleis er byen, kva er det utanfor, korleis ser det ut? Ho skjøner ingenting, stakkars, gler seg til ho skal flytte frå barneheimen. Eg er lei av å sitte bak vindauget, seier Sika. Då plar Ela å seie at ho må halde seg på háiziHemmet så lenge ho kan. Leike. Le. For sektorane er slavearbeid. Dei er alltid svoltne, det er ille i Grøn Sektor. På háiziHemmet fekk dei dim sum og kjøttbullor på fridagen, dei hadde frukt, gammaldags, nesten ekte frukt. Appelsinar frå treet i atriet. Det lyste av dei oransje appelsinane som hang tunge av saft på treet. Det levde av fluorlys og vatn. Det må ha vore betre tider då. Det går rykte no. Om at Zeijang-Volvo held på å gå tom for mat, og at alle skal flyttast, at dei skal byte sektor. Og Sika kjem garantert ikkje dit Ela er. Leiinga liker ikkje at jenter er venner, derfor må ein flytte heile tida, før banda blir for sterke, for det er ikkje bra, seier Ingmor. Verst av alt er familie. Det er ikkje bra for samhället. Ingmor er ikkje snill. Ho har aldri tenkt det før, men no tenker ho det. Ingmor er ikkje snill. Reima strammar over magen. Skal ho berre bli liggande her? Redsla kjem smygande som eit lite lodent dyr, stilt, stirer henne i auga. Ho må laus. No. Det svimlar når ho snur på hovudet. Ho må halde det stilt ei lang stund før det roar seg. Auga bruker tid på å fokusere når ho vender blikket mot ei dør inst i rommet. Den står litt på gløtt, ei svart stripe stel lys frå rommet ho er i. Rotta sit i glipa og stirer på Ela. Gule, glimande auge. Så er den vekk. Rotter er alltid på jakt etter mat. Kva er det å ete her, då? Blod? Bandasjar? Ho lukkar auga att, prøver å rømme inn i søvnen, synest ho kjenner rotteblikket på seg idet ho sovnar.

• • •

Nokon løyser spennene rundt handledda og magen. Ei yngre blodlus står over henne, fjernar reimane så raskt som ein berre kan gjere noko ein er trent til, som ein gjer heile tida. Hendene til blodlusa er fuktige, anden hennar luktar lingonläsk. Ho ser ikkje på Ela i det heile, berre nappar ut nåla frå olbogen og limer på eit kvitt plaster. Stolen ved sida av er tom.

– Kvar er jenta som låg her i stad?

Orda kling metalliske i munnen hennar, robotaktige med eit lite ekko inni skallen. Ho reiser seg opp, kjenner at ho er svimmel, må halde ei hand på stolen for ikkje å falle.

– Kva jente? Det har ikkje vore noka jente her.

Lusa høyrest litt hissig ut i stemma. Ho ryddar vekk sprøyte og slangar og henger ein ny pose ved stolen. Ela kjenner seg for svak til å protestere på løgnene hennar. Lusa stikk ansiktet heilt inntil Ela sitt, snakkar med hard stemme.

– Høyr etter no! Det er ikkje lov å snakke om straffa si til andre. Ikkje til nokon. Dette er ei sak mellom SDK Zeijang-Volvo og deg, det er klassifisert. Dersom du ikkje forstår dette, kjem vi til å sjå deg att her veldig snart for dobbelstraff. Er det klart? – No får du komme deg tilbake til Grøn Sektor. Du er for seint ute til arbeidet. Ut no!


 

– –

Instruks til Node RAL3020 Raud Sektor. Ingmor er skuffa over sektorens manglande evne til å produsere syntetisk NPY-protein. Leiinga har derfor bestemt å auke tradisjonell plasmaproduksjon. Hausting av blodressursar frå alle sektorar skal skalerast opp til 85 prosent av berekraftig blindsone. All tilgjengeleg naturleg NPY-protein skal lagrast som ein framtidig tryggleik for innbyggarane i SDK Zeijang-Volvo. Vi minner om den ståande instruksen om å finkjemme ressursane våre etter individ med blodtype RHnull. Slikt blod skal haldast separat og givarindivid markerast for vidare hausting. I Zeijang-Volvo held vi kvarandre i hendene.

– –


 

Fingertuppane på høgrehanda dyppar borti veggen i takt med stega hennar, då klarer ho å halde balansen. Transbandet kryp som ein hissig slange under beina hennar. Ho kan ikkje hugse at ho har vore så svimmel nokon gong. Cào, dei må ha tappa henne nesten tom for blod. Det er ingen andre på bandet. Den lange, raudmåla gangen er aud. Kanskje det er natt igjen. Ho aner ikkje kva tida er, kor lenge ho har vore i tapperommet. Svolten verker i magen. Kjøleromma, der må det vere mat. Vanlegvis er ho så kjapp, kan gjere ting så raskt at ingen ser, smette ut og inn stader, smette ting ned i lomma. Men no er kroppen stiv og treg. Dørene til kjøleromma stikk litt ut frå veggen, med klønete rørsler grip ho etter handtaka på dei tunge dørene, drar i dei. Den tredje døra opnar seg.

Kjølerommet er kaldt, og det lyser blåaktig frå lysrøyret i taket. I eit rullestativ heng rader av mørke, sprengfylte posar. Det må vere blod. Kva skal dei med alt dette blodet? To rader med hyller frå golv til tak langs eine veggen er fylte med esker og ting ho ikkje aner kva er. Ho held pusten og opnar ei eske. Inni ligg tomme blodposar. Opnar ei til, berre tomme blodposar der også. Lyden frå gangen utanfor høgg i brystet, tettelista rundt døra sukkar idet handtaket løyser ut. Ho kryp det fortaste ho klarer inn mellom dei to reolane, krøllar seg saman på nedste hylle, prøver å ikkje puste. Mjuke posar dinglar rundt henne. Posane er iskalde og samanbundne i flettverk av tynne slangar. Gjennom gliper mellom posane kan ho sjå ei tralle med ei stor alukasse trille inn i rommet. Den må vere tung, trillar ikkje skranglande slik ei lett vogn gjer, men tungt, som om den rullar av si eiga vekt. Reolen ruggar når tralla slår borti og stoppar, posane gyngar svakt framfor henne. Så smekkar døra att. Ela held pusten nokre sekund og blæs ut ei lang, lydlaus plystring, kjenner pulsen dunke i tinningane. Ho krabbar ut frå gøymestaden, skyv posane til sides med hendene. Dei er fylte med ei væske i ein klar, isblå farge, og i kvar pose er det ein liten bleik klump, eit lite dyr? Ho kjenner kulda drive gjennom hovudet. Samlar dei på rottelik? Men kvifor i posar? Tralla stenger vegen ut, ho skyv den forsiktig til sides, redd for å lage lyd. Lokket på kassa gliper litt der den dulta borti. Ho drar i det, men det sit fast. MultiJúen! Ho nappar den ut av posen ho har i lomma, og faldar ut ein syl, vippar opp eit par metallklemmer som held lokket på kassa nede, slik at ho kan ta tak og løfte lokket nok til å kikke nedi. Cào tā māde! Det ligg nokon i den. Fleire kroppar oppå kvarandre. Opne auge glanar ut i ingenting med eit matt slør over netthinna, som snerk. Den øvste er den eldre jenta frå stolen attmed Ela. Ho er død. Ela drar ansiktet og overkroppen hennar til sides. Ela stivnar. Under henne ligg Lilin frå dormen. Ansiktet er tomt, armane fulle av blåmerke. – Søstrer, kviskrar Ela. – Søstrer, kva har dei gjort med dykk.


3. Ela. Fèngchéngar

– Du er for sein, kjeftar fèngchéngen Mol når Ela går det fortaste ho kan til plassen sin ved biosveisen. Ela sender henne eit hardt blikk, svarer ikkje. Ei av smørjeapene sit på huk med ei feittpresse i hendene ved UV-pregaren like ved. Det er noko med blikket hennar, som om ho ser ekstra på Ela. Ela kan strekke ut armen og ta på henne, så nær er ho, men ikkje for det, ho kjenner ikkje jenta anna enn av utsjånad, det er uvanleg med freknete hud, slik smørjeapa har. Ela trykker på dei same knappane i biosveisen, om og om igjen, trykker så hardt at ho får vondt i fingrane. Maskina synest endå meir sliten enn vanleg. Knappane er gnikka heilt gjennom den gule plasten, så det er små hol der fingrane har trykt. Ela er viss på at ho kan få den til å fungere automatisk slik den er tenkt, utan at ho treng trykke for kvar operasjon, men kvifor det? Kvifor skal ho hjelpe dei? Dei drap jentene. Kor mange låg det i tralla? Tre, fire? Dei drap dei! Cào! Usle hundar. Ho kan kjenne lukta frå Raud Sektor i naseborene framleis. Det er sanning i rykta som har svirra i lufta rundt dei, dei er alle i livsfare! Kven er fiendar? Ho trykker ein gong for kvar. VolPolisen. Blodlusa. Fèngchéngane. Ingmor. Sarin. Spesielt Sarin. Og dei to èrbīane hennar, Mol og Ekko. Men ikkje Skåne, vel, han kan ikkje gjere slikt? Han er volpAspirant, men han tar ikkje jenter med til Raud Sektor, vel? Men kvifor høyrer ho ikkje frå han? Det har aldri gått så lang tid sidan han svarte sist. Ho må komme seg til dormen for å få sendt eit infoSekt til han så fort ho kan. Ho skal fortelje han at Ingmor er ein mordar. Rundt henne i støyen står dei andre jentene med matte, innovervende blikk, Ela vil fortelje dei at leiinga tar livet av folk og køyrer lika vekk i traller. Syg dei tomme for blod til dei døyr. Alle må få vite dette, kva store Ingmor står bak, gǔnkāi! Då vil ingen tru på den innsmigrande stemma hennar: Eg passar på jentene mine. Ho som døydde, var garantert ikkje ein farleg kriminell, men var tatt for ein kopp te! Ein filleting, nett som ho sjølv. Ela prøver å flytte tankane til dei vanlege dagdraumane, om store syntkjøttstykke, om dim sum, om cola-te, om tre, om havet. Feng, styraren, fortalde om det, havet, at det er enormt, så vakkert, går til enden av verda. Men kvar gong ho blunkar, ser Ela berre ansikta til dei døde jentene, skimrande, sveitt voks i UV-lyset og dei tørre auga. Ein skugge fer ytst i synsfeltet. Var det ei rotte som smaug seg inn under UV-pregaren? Eller var det berre ei lampe som blinka? Og smørjeapa er borte, liksom forsvunnen i lause lufta.

• • •

Den skitstinkande doen ligg rett utanfor matsalen. Ela går dit på veg til matpausen, finn ein ledig bås, pakkar frakken framom seg. På låra og magen har ho blømande mørke flekkar i huda der dei sparka henne. Ho er støl når ho set seg på huk, prøver å ikkje sjå på nokon av dei som strøymer til og ventar på tur framfor den dørlause opninga, når ho set seg på huk over porselenshola. Ho kvepp til og pissar nesten på skoen når Ekko, den slunkne lakeien til Sarin, stiller seg framfor henne og seier med den nasale stemma si:

– Du blei henta …

Ekko ser ut som ho syg på noko godt.

– Sarin har venta på ein sjanse til å bevise at du er ein kriminell. At du er ein tjuv som alle dei andre, prøver å kjøpe deg til fordelar.

– Sarin er tjuven. Ho tok alle pengane mine. Ela svarer utan å tenke, høyrer sitt eige piss treffe botnen av doen, lyden av eit glas som blir fylt frå stor høgde.

– Sarin ville ikkje ha pengane dine. Du gav dei til henne for å bestikke henne. Det er eit alvorleg brotsverk.

– Gǔnkāi, dra til helvete, shǎbī. Kom deg vekk frå meg, seier ho, høyrer at stemma høyrest rusten ut, og svak. På veg ut att må ho gå sidelengs mellom alle som skal inn og ut. Ved vasken står smørjeapa frå i stad. Ho blunkar til Ela via spegelen når Ela vaskar hendene, gjer eit nesten umerkeleg kast med hovudet ut av matsalen, som om det er noko ho vil Ela.

• • •

– Det vanlege? Den raudhåra jenta bak matdisken gløttar berre så vidt opp. Ela et alltid biosynt eller kålimi av eit eller anna slag, restar frå produksjon, det er den største porsjonen du får for ti zvik. Suppe. Velling. – Uhm, seier Ela, blippar pengane frå biochippen i høgre handleddet.

Ho set seg på den første plassen ho finn, drikk halve vassglaset i éin slurk. Er ikkje i humør til å snakke med nokon, elles ville ho alltid sett etter nokon ho kjenner, einkvan frå hennar dorm. Dei er ikkje venner, men noko som liknar. Jentene rundt henne sladrar med kvarandre med mat i munnen, spar inn den vesle porsjonen med velling med glupske rørsler. Oi, tā māde! alt bråket overalt, skravl og kviskring frå alle kantar. Og klirring, smatting og harking. Den truande stemma til lusa spinn ein plass i bakhovudet. Neste gong blir det mykje verre. Cào! Ela kjenner augnelokka søkke ned, ser inn i noko mørkt, som om det er botnen av seg sjølv ho ser ned i. Det er ikkje lys nokon stad. Ho er innestengd i mørke. Dei er alle innestengde i dette mørket. Det knepper i nakken når Ela rykker vaken, ser for seg døde søstrer, med vidopne auge.

• • •

Sarin og dei andre fèngchéngane sit ved det øvste bordet, sjølv på denne avstanden kan ho sjå at Sarin snakkar med mat i munnen. Ela har beskrive alt her i sektoren til Sika, og Sika svarer alltid med nye spørsmål. Korleis ser det ut? Jau, alt er grønt. Alle veggane halvvegs opp er i den fargen, og alle dørene. Grøn Sektor er grøn, Sika, sånn er det berre. Men ho har ikkje sagt til Sika at rundt karmane og overalt på gelendera er det brunt feitt, belegg frå tusenvis av hender. At det luktar her. Piss og drit og sveitte med eit tjukt lag desinfeksjonsmiddel på toppen. Sika ventar på overføring frå háiziHemmet. Ela seier at ho må vente så lenge ho kan, at det er betre der ho er. Det var tjuesju barn på dormen dei budde på. Det var stilt og varmt og lukta av syntmjølk. Dei fekk det å drikke til alle måltida. Med sukralose i. Huda til jentene lukta sukkermjølk. Alt var rosa, som fargen på eit imiegg. RAL3015. På dormen i Grøn Sektor er det fleire hundre jenter. Det er kaldt og fuktig, og dei ligg under slitne nanoteppe. Styraren på háiziHemmet sa at før i tida kunne ein få nanoteppa til å gjere alt mogleg, vere varme eller kalde, nett som ein ønskte det. Men no er dei berre klamme teppe. Vellinga i skåla framfor henne er tørr og klissen, Ela et den mekanisk, kjenner det verke i magen. Ordet nei lyser i neonbokstavar inni henne. Ho drikk resten av vatnet i eitt drag. Nei, ho vil ikkje gjere som dei seier, ikkje halde munn. Ho skal fortelje det til alle. Ho er uansett berre ein slave. Ho har ingenting å miste. Ingen av jentene har noko å miste. Dei blir lurte. Sika skal ikkje bli lurt på same måten. Ela kjenner leppene forme ordet zhū, ordet vond, ordet mordar, kjenner ei kraft velle opp frå magen, frå hovudet, frå beina. Ho reiser seg, tenker seg om eit lite sekund, ser for seg lusa stikke nåla inn i henne med eit fult uttrykk, så begynner ho å gå.

